Nafarroako Parlamentuko Mahaiak, 2014ko irailaren 1ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Bakartxo Ruiz Jaso andreak aurkeztutako galdera, Nafarroako Parlamentuaren erabaki bat betetze aldera abiarazitako ekimenei buruzkoa. Erabaki horren bidez, Nafarroako Gobernua premiatzen da Osasunbidearen osasun zentroetan zerbitzatzen den janariaren kalitatea dela-eta etengabeko ebaluazioa egin dezan.

2. Nafarroako Parlamentuko Aldizkari Ofizialean argitara dadin agintzea.

3. Nafarroako Gobernuari igortzea, Legebiltzarreko Erregelamenduko 194. artikuluak agindutakoari jarraikiz, idatzizko erantzuna bidal dezan.

GALDERAREN TESTUA

Bildu-Nafarroa parlamentu-taldeko foru parlamentari Bakartxo Ruiz Jasok, Legebiltzarreko Erregelamenduaren babesean, honako galdera hau egin dio Nafarroako Gobernuari, idatziz erantzun diezaion:

Iragan ekainaren 12an, Nafarroako Parlamentuko Osoko Bilkurak mozio bat onetsi zuen, zeinaren bidez Nafarroako Gobernua premiatzen baitzen ebaluazio jarraitu bat egin dezan, satisfazio-inkesten bidez, Osasunbidea-Nafarroako Osasun Zerbitzuko osasun-zentroetan ematen den janariaren kalitateari buruz.

Mozioan adierazten zenez, “inkesta horiek ospitaleratze-momentuan emanen zaizkie gaixoei, gainontzeko dokumentazio eta tresnekin batera, eta ospitale-egonaldiaren beste alderdi batzuen gaineko iritzia ere jaso ahalko dute, uneoro konfidentzialtasuna bermatuz”.

Testuak orobat adierazten zuen osasun arloko langileak arduratuko direla “inkesten xedeari buruz eta horiek ospitale-egonaldian zehar betetzeko aukerari buruz informatzeaz, bai eta senda-agiria eman baino lehenago gogorarazteaz inkesta betetzea garrantzitsua dela balizko akatsak zuzentzeko eta erabiltzaileak sumatutako zerbitzu-kalitatea hobetzeko”.

Halaber, Nafarroako Gobernuari eskatzen zitzaion Mediterránea de Catering enpresa presatu zezan esleipen-lehiaketan adierazi zuen konpromisoa betetzeko eta inkestak ere egiteko, sei hilabetean behin gutxienez.

Eta, azkenik, Nafarroako Gobernua premiatzen zen hiru hilabetean behin inkestak egin diezazkien, 2014ko ekainetik aitzina, Mediterránea de Catering enpresako zein Osasunbidea-Nafarroako Osasun Zerbitzuko dietistei, bai eta gaixoen elikadurarekin zerikusia duten Osasunbidea-Nafarroako Osasun Zerbitzuko fakultatiboei ere.

Zer ekimen abiarazi da erabaki hori betetzeko? Egin al dira inkesta horiek? Atera al da ondoriorik?

Baiezkoan, xehetasunez azalduta jaso nahi dugu zer prozedura baliatu den, zer ondorio atera den eta zer jarduketa egin litekeen.

